
					এই পৃষ্ঠাটোৰ বৈধকৰণ হৈছে
ব্যক্তিগতভাৱে আৰু সতীৰ্থ সহকৰ্মীসকলক উদ্যমী সজোৱাত অহোপুৰুষাৰ্থ
কৰিছিল।

 গল্প লিখাৰ সমল ব্যক্তি হিচাপে বহু আলোচনাচক্ৰ আৰু কৰ্মশালাত যোগদান
কৰিছিল আৰু নিজেও তেনে অনুষ্ঠান সংগঠিত কৰিছিল।

 ২০০৬ চনত নতুন সাহিত্য পৰিষদৰ ৰাজ্যিক অধিৱেশন গহপুৰত অনুষ্ঠিত
হৈছিল। ৰাজ্যিক কমিটিৰ সম্পাদক আছিল বিপুল খাটনিয়াৰ। চাৰিদিনীয়াকৈ
সুন্দৰভাৱে উদ্যাপিত ৰাজ্যিক সন্মিলনৰ স্বাগতকাৰিণী সমিতিত অধ্যাপক প্রদীপ
দত্ত, গোপাল নেৱাৰ আৰু হোমনাথ পোঞ্জেলসহ আমাৰ চাৰ্জিনৰ ওপৰত বিশেষ
দায়িত্বভাৰ পৰিছিল। প্ৰফেচৰ অমলেন্দু গুহ ছাৰ, অনিল ৰায়চৌধুৰী, বিজনলাল
চৌধুৰী আদি ব্যক্তিসকলৰ পদাৰ্পণে আমাক সৌভাগ্যবান কৰিছিল। তেখেতসকলক
অতিথি সেৱা কৰিবলৈ পাই কৃতাৰ্থ হৈছিলোঁ। মাজে সময়ে বিভিন্ন কামত উত্তৰ
অসমলৈ আহিলে খাটনিয়াৰে আমাৰ গৃহত অতিথি হৈ আমাৰ পৰিয়ালক কৃতজ্ঞ
কৰিছিল।

 সাহিত্য সংগঠনৰ কেন্দ্ৰস্থল গুৱাহাটী হোৱা হেতুকে অসমৰ সকলো প্ৰান্তৰ
লেখক, সাহিত্যিক গুৱাহাটীলৈ আহিলে বহুকেইজন খাটনিয়াৰৰ ঘৰত আলহী থকা
প্রত্যক্ষ কৰিছিলোঁ। বিশেষকৈ মই গুৱাহাটীলৈ গৈ বাহিৰত থকা গম পালে ৰীণা
আৰু বিপুল উভয়েই আক্ষেপ কৰিছিল।

 মুমূর্ষু অৱস্থাত ততাতৈয়াকৈ অস্ত্রোপচাৰ কৰিবলগা হোৱা কমডে গোপাল
নেৱাৰক গুৱাহাটীৰ নাৰ্চিং হোমত ভৰ্তি কৰিবলৈ বিপুল খাটনিয়াৰে যি উদ্যোগ
লৈছিল আমি গাঁওবাসী তেখেতৰ ওচৰত সদায় ঋণী হৈ থাকিম। কথা হ’ল বিশেষ
মুহূর্তত প্রয়োজনীয় টকা গোটাব পৰা হোৱা নাছিল বাবে নার্চিংহম কর্তৃপক্ষই
অস্ত্ৰোপচাৰ কৰাত ইতস্তত কৰিছিল । খাটনিয়াৰৰ উদ্যোগত পৰিস্থিতিৰ মোকাবিলা
কৰিব পৰা গৈছিল।

 মানৱ দৰদী, বিজ্ঞানী, সুসাহিত্যিক, সমাজ সংগঠক বিপুল খাটনিয়াৰক
সোনকালে হেৰুৱাই আমি দিশহাৰা হৈছোঁ । খাটনিয়াৰৰ আদৰ্শ পত্নী আমাৰ মৰমৰ
ভগ্নী ৰীণাৰ হৃদয় ব্যথা বর্ণনাতীত। তথাপি তেওঁৰ তত্ত্বাৱধানত প্ৰকাশ হ’বলগীয়া
স্মৰণিকাই সময়ে সময়ে আমাক সচেতন কৰি থাকিব আৰু প্ৰগতিশীল সমাজ গঢ়াৰ
আমাৰ প্ৰয়াসক সাৰ-পানী যোগাই থাকিব।


(লেখক অৱসৰী শিক্ষক আৰু 'নতুন সাহিত্য পৰিষদ’ৰ সদস্য)
খোজৰ শব্দ॥১৮১

